Neftçala   Rayon  Mədəniyyət  və  Turizim  şöbəsi.

Neftçala Rayon  Mərkəzləşdirilmiş  Kitabxana  sistemi.

“Vətəni müdafiə etməyə çalışan  hər bir vətəndaş,
hər bir gənc bizim üçün əziz ,qiymətli və dəyərlidir”

Heydər Əliyev.

Əbədilik    üfüqündə  parlayanlar.

Dayan   ayaq   saxla   ey   yoldan   ötən,

Kürün    sahilində    Şəhid   uyuyur.

Şəhidlik    taxtına    ucalan   qardaş,

Daha   and   yerimiz   sən   olacaqsan !

                                     ”Metodika və Biblioqrafiya” şöbəsi.

Neftçala-2011.
Tərtib edənlər: Niftəliyeva B. Əhmədova G.

Əbədilik üfüqündə
Günəş tək işıq saçar,

Qəlbi də, ruhu da

Vətənlə döyünənlər.
Kitabxanalarda oxucularla işin əsas istiqamətlərindən biri də vətənpərvərlik tərbiyəsinin aşılanması, onun möhkəmlənməsinə xidmət göstərən təbliğat vasitələrindən istifadə olunmasıdır. Bu mənada hər bir kitabxanaçı ilk olaraq bu sahədə işini necə qurmaq haqda düşünməli və ilin əvvəlində tərtib olunmuş iş planına əsasən təbliğat işini müasir tələblər səviyyəsində təşkil etməyə çalışmalıdır.

Yaşadığımız dövr–yəni XXI əsr artıq tariximizin III minilliyinə  qədər olan zaman əhatəsində mürəkkəb və keşməkeşli həyat təcrübəsi olan bir xalq, eyni zamanda vətənpərvər, qəhrəman  iradə dönməzliyi ilə seçilən bir millət kimi özümüzü tanımağa imkan verir. Məhz bu mənada, vətənpərvərlik mövzusu geniş bir anlamda kitabxanaçının və yaxud fəal oxucuların seçimindən asılı olaraq seçilib hazırlana bilər. Hazırlanmış  tədbirlərdə ilk növbədə məqsəd xalqımızın vətənpərvərliyinin, vətənə sadiqliyinin, vətən üçün hər an canından keçməyə hazır olan vətənpərvər qahrəmanların olduğunu xatırlatmaq, onların bizim xoşbəxtliyimiz, vətənin işıqlı sabahı üçün canlarını fəda etdiklərini ön planda vurğulamaqdan ibarətdir. Vətənpərvərlik mövzusunda hazırlanmış tədbirlərdə ilk növbədə mövzu secilir. Seçilmiş mövzuya uyğun plan tərtib edilir. Plan əsasında tədbirin təşkili nəzərdə tutulur. Belə tədbirlərdə əyani sərgilərdən (kitab, plakat, döyüş səhnələri və s.) həmçinin video  sujetlərdən istifadə etmək olar. Belə tədbirlərdə dövlət atributlarının olması vacib məsələdir. Məktəbli oxucularla birlikdə dövlət himninin  oxunması da bir daha vətənpərvərliyin, dövlətçiliyin simvolu kimi əhəmiyyətlidir.

Vətənpərvərlik  tərbiyəsinin möhkəmləndirilməsi  geniş xarakterli bir mövzudur. Qeyd etdiyim kimi, bu mövzu ilə əlaqədar tariximizin bütün dönəmlərinə müraciət etmək olar. Əlbəttə ki, qəlbi, ürəyi, bütün varlığıyla xalqını sevən hər bir vətəndaş tarixinin hər bir qurtuluş, qələbə, nicat  anını təbliğ etməklə qürur hissi duyur, onu ölməzlik, yaşam salnaməsi  adlandırır. Mövzu genişliyi imkan verir ki, kitabxanaçı bu mövzu ilə əlaqədar fəal oxucularla da məsləhətləşsin. Onlarla birlikdə kitabxanada müxtəlif vətənpərvərlik tədbirlərinin təşkilinə şərait yaratsın. Belə mövzular hazırlanarkən  düşünürəm ki, biz bir kitabxanaçı olaraq, eyni zamanda xalqın öz dilindən eşitdiklərimizi də yaddan çıxartmamalıyıq. Bu  mənada “Əbədilik üfüqündə parlayanlar” başlığı ilə biz bu tövsiyə vəsaitdə Neftçala-Aşağı Surra kəndinin şəhid oğullarından söhbət açmaq, sizləri də bu vətənpərvər el oğulları ilə tanış etmək istədik. Onlar haqqında bilmək, onlar haqqında eşitmək, yəqin ki, bu gün nigaran qalan ruhlarına  böyük bir ehtiram olar deyə düşünürəm. Həmçinin rayonumuzun tək bir kəndinin şəhidləri haqqında deyilən bu sözlər, eyni zamanda digər tədbirlər üçün də bir tövsiyə xarakteri daşıyır. Gələcəkdə digər ərazilərdə yaşayan və həyatını xalqına həsr etmiş vətənpərvər gənclər haqqında da davamlı olaraq hazırlanacaq vəsaitlər üçün ilk olaraq tövsiyə xarakteri daşıyır. Nə qədər ki, səngərlərimizdən güllə səsi azalmır, nə qədər ki, xain ermənilər tarixi yurd yerlərimizi qarət edirlər biz hər birimiz öz taleyimizi  “Əbədilik üfüqündə“ olanlardan ayırmamalı, onların mərdliklə  dolu  qəhrəmanlıq  səlnaməsini  qələbə nidası ilə tamamlamalıyıq. Amin!

           Neftçala – Aşağı  Surra kəndinin  şəhid  oğulları.
“Vətən  yolunda  şəhid  olanlar  ölmürlər,  xalqın qəlbində, ürəyində əbədi yaşayırlar... Biz onların qəhrəmanlığı , şəhidliyi ilə fəxr edirik. Bu bizim millətimizin iftixarıdır.”

Heydər Əliyev . Ümummilli Lider.


Aşağı Surra kəndi çox böyük bir ərazini əhatə edir. Kəndin böyüklüyü bir yana, adamlarının da çox böyük ürəyi var. Hər şeylərindən keçərlər sənin üçün, Vətən üçün isə gözlərini qırpmadan canlarından keçərlər. Hər şeydən keçməyi bacaran surralılar Vətənindən keçməyi bacarmadılar, özlərindən keçdilər, torpaqlarımızın müdafiəsi üçün hünər səhifələri yazdılar,  şəhid oldular...

Aşağı Surradan olan şəhid anaları, şəhid ataları, bəlkə də bir yuxu yaşayırlar. Birdən oyanacaq, övladlarını, ciyərparalarını yanlarında görəcəklər... Əliağa kişinin, Cəmilə xalanın  ümid dolu gözləri yollara baxır, Niftulla dayı oğlundan nigaran getdi, Münəvvər xala Şaiqli günlərindən danışır, Bikəxanım ananın saçları bir gecədə ağardı, hələ Zakir dayı, oğlunun məzarına belə möhtacdır, Qabil dayının oğul həsrətli gözləri elə hey yol çəkir...
Amma onlara bir şey təskinlik verir ki, oğulları el yolunda, Vətən yolunda  şəhid olub.
Şəhidlik ömrün elə bir zirvəsidir ki, heç bir ifadə onu əvəz edə bilmir. Ömrün yaşanılan heç bir anı, heç bir fədakarlığı onu əvəz edə bilməz. Şəhidlik zirvəsinə yüksələnlər isə Uca Tanrı qarşısında hər kəsdən öndədirlər. Çünki onlar pak əməl sahibidirlər. Öz torpaqlarını namərd düşməndən qoruyan vətən övladları hər birimiz üçün əzizdir, unudulmazdır. 
Bağışladın ömrünü vətəninə, xalqına

Getdin haqq yoluyla çəkilmədin kənara.

Bu torpaq bizimkidir, -erməni dığasına

Cəsarətlə söylədin, mənim şəhid qardaşım!

Şəhidlik zirvəsi ömrünüzə yazıldı,

Qəlbiniz, ruhunuz asimana ucaldı,

Torpaq bölünməz deyən o üsyankar səsiniz-

Müqəddəs tariximin hər anına səs saldı...

Ölməzlik qazandı adınız, əməliniz,

Hər kəsə örnək oldu vətənpərvər qəlbiniz.

Məramınız bu torpaq, amalınız azadlıq-

Yolundan dönməyənlər -əbədidir ömrünüz !

Qarış-qarış torpağı düşmənin tapdağından

Azad etmək istədiz  atəş yağışı altda

Ana gözü yoldadır, ata  isə yatmayır-

Oğul el yolunda, səngərdə vuruşdadır.

Mənim şəhid qardaşım heç sanma ki getmisən,

Daim bizimlə birgə ,baxan gözümüzdəsən.

Tanrıdan rəhmət dedik o narahat ruhuna,

Torpaq nisgili bizi çox incitmiş bu yolda.

Mənim şəhid qardaşım, illər , fəsillər ötsə 

Torpağında qanqallar, al lalələr də bitsə

Əməlinin sorağı qalacaqdır hər zaman

Oxunacaq ruhuna çox ehtiramla Quran...

Allah bütün şəhidləri rəhmət eləsin...

Şəhid  Əsgərov Zabil Qabil oğlu —1971-ci ildə Aşağı Surra kəndində doğulub.1988-ci ildə kənd məktəbini bitirib. 1989-cu ildən 1991-ci ilə qədər Rusiyanin Xabarovsk vilayətində hərbi xidmətdə olub. 1992-ci il avqust ayının 8-də cəbhəyə yola düşür. 1992-ci il noyabr ayının 10-da Füzulidə gedən döyüşlərdə həlak olmuşdur. Tankçı idi. Məzarı Aşağı Surra kəndindədir.


Döyüş meydanından tankı ilə yaralıları çıxararkən düşmən gülləsinə tuş gələn Zabil ağır yaralanır, lakin təslim olmaq istəmir. Onu ağır vəziyyətdə Bakıya qospitala çatdırsalar da, artıq xilası mümkün olmur. Vətən sevgisi ilə döyünən ürəyi  əbədi susur...


Çoxlu arzuları vardı Zabilin... Allah rəhmət eləsin...


Şəhid Günəşov Babək Zakir oğlu — 1974-cü il aprel ayının 16-da Aşağı Surrada doğulub, 1992-ci ildə kənd məktəbini bitirib. 1992-ci il sentyabr ayının 30-da hərbi xidmətə yola düşüb. 1993-cü ilin avqust ayının 6-da Füzulidə gedən döyüşlərdə həlak olub, məzarı yoxdur.

Cəbhəyə yola düşdüyü ilk günlərdə Bakı  ətrafında – Nasosnı deyilən qəsəbədəki hərbi hissədə olub. Sürücü işləyib. 1993-cü ilin aprel ayında öz xahişi ilə Füzuliyə -ön cəbhəyə gedib. Babək-814- saylı hərbi hissədə xidmətə başlamış, Füzuli bölgəsində bir çox igidliklər göstərmiş, 1993-cü ilin avqust ayının 6-da “Üç təpə” əməliyyatında qəhrəmancasına həlak olmuşdur. Allah rəhmət eləsin...


Şəhid Məmmədov Cəlal Əlipənah oğlu—1973-cü ildə iyun ayının 12-də Aşağı Surrada doğulub. Kənd məktəbini bitirib. 1992-ci ilin may ayında hərbi xidmətə çağırılıb. Füzuli batalyonunun tərkibində vuruşub. 6 noyabr 1993-cü ildə Füzulidə gedən döyüşlərdə həlak olub. Məzarı Aşağı Surra kəndindədir. Allah rəhmət eləsin...


“Çağırış  vərəqəsini alan kimi yola düşdü. Əvvəlcə 4 aya kimi orada qalmış, sonra isə Füzuliyə getmişdir. Cəbhədə sürücü işləyirdi, tez-tez də kəşfiyyata gedirdi. Çox həssas, kövrək duyğularla yaşayan Cəlal hətta anasına məktubunda şeir də yazmışdır:

Ana, bu dünyadan vaxtsız gedirəm-

Sözləri dalınca düz ,ağla məni...

Yadlar ağlamasın, sən ağla məni...


Şəhid  Tağıyev  Vüsal  Ənvər  oğlu—1974-cü il avqust ayının 6-da Aşağı Surrada doğulub. 1989-cu ildə kənd məktəbini bitirib. Sentyabr ayının 30-da 1992-ci ildə cəbhəyə yola düşüb. Batalyonda Vzvod  komandiri olub. 19 yanvar 1994-cü ildə Ağdam uğrunda gedən döyüşlərdə həlak olub. Aşağı Surra kəndində dəfn olunub. Allah rəhmət eləsin...



Vüsal  Salyan rayon Kənd təsərrüfatı texnikumunun sonuncu kurs tələbəsi idi. Çağırış vərəqəsini alan kimi yola düşmüşdü. Əvvəlcə Bakıda hərbi hissədə olmuş, sonra isə Ağdərə ətrafında döyüşlərə  göndərilmişdir. 30 nəfərdən ibarət Vzvodun komandiri idi.


Şəhid Əhmədov Cəlal Niftulla oğlu—1975-ci il sentyabr ayının 12-də Aşağı Surra kəndində doğulub. 1992-ci ildə orta məktəbi bitirib. 1992-ci il oktyabr ayının 5-də hərbi xidmətə çağırılıb. 1994-cü il yanvar ayının 25-də Tərtərdə həlak olub. Aşağı Surrada dəfn olunub. Allah rəhmət eləsin...


Orta məktəbi bitirəndən sonra kolxozda işləyirdi. Çağırış vərəqəsini alan günün səhəri yola düşür. Cəbhədə rabitəçi işlədi, sonra isə hərbi hissələrə silah daşıyırdı. Vətən qarşısında öz xidmətini layiqincə təmsil edərkən... Cəlal düşmən gülləsinə tuş gəlmişdi... Onun dostları əvvəlcə onu vuruşduqları yerdə dəfn edib, sonra isə Tərtərə gətirərək orada yenidən dəfn etmişlər. Atası Niftulla dayı isə buna dözə bilməyib. Cəlalın meyidini Aşağı Surraya gətirərək, burada dəfn etmişdir... Allah rəhmət eləsin...


Şəhid  Səlimov Rahim Əliağa oğlu— 1970-ci il may ayının 19-da Aşağı Surra kəndində doğulub. 1987-ci ildə kənd orta məktəbini bitirib. Salyan rayonunda sürücülük məktəbini bitirdikdən sonra 1988-ci ildən-1990-cı ilə kimi Rusiyanın Saratov vilayətində hərbi xidmət keçib. 1993-cü il iyul ayının 15-də hərbi xidmətə yola düşüb. 1994-cü il yanvar ayının 27-də Ağdərədə həlak olub. Aşağı Surrada dəfn olunub. Allah rəhmət eləsin...


Hərbi  xidmətdən  qayıtdıqdan  sonra kolxozda işə başladı. Çağırış vərəqəsi gələn günün səhəri  yola düşdü. Əvvəl  Bakıya, ordan isə Ağdərəyə yola düşdü. Ağdərə uğrunda gedən döyüşlərdə onun da həyatına son qoyuldu...


Şəhid Məmmədov Şaiq  Saday oğlu—1974-cü ildə aprel ayının 1-də Aşağı Surra kəndində doğulub. 1991-ci ildə orta məktəbi bitirib. 1992-ci ildə hərbi xidmətə yola düşüb. 14 iyun 1994 – cü ildə Ağdam uğrunda gedən döyüşlərdə həlak olub. Aşağı Surra kəndində dəfn olunub. Allah rəhmət eləsin...


Məktəbi bitirəndən sonra bir il kolxozda işləmişdir. Sürücü idi. Çağırış vərəqəsi alan günün səhəri yola düşdü. Şaiqin xidmət etdiyi  708 saylı hərbi hissənin komandiri A.Məlikov imzaladığı sənəddə yazılıb: Şaiq Saday oğlu Məmmədov 1992-ci ilin oktyabr ayında Xatınbəyli kəndi yaxınlığında yerləşən “Sığnaq” yüksəkliyinin ələ keçirilməsində xüsusi qəhrəmanlıq göstərmişdir. Fərrux, Qazançı, Gülablı, Naxçıvanik uğrunda gedən döyüşlərin hamısında iştirak etmiş, qəhrəmanlıq göstərmişdir. Şaiq Məmmədov göstərdiyi qəhrəmanlıqlara görə dəfələrlə komandanlığın təşəkkürünü almışdır. 14 iyun 1994-cü ildə şəhid olub əbədiyyətə qovuşmuşdur.


Şəhid Rahmanov Eldar Abbasəli oğlu—1977–ci ildə  Aşağı Surra kəndində doğulub. 1988-ci ildə orta məktəbi bitirib, 1989-1991-ci illərdə Komi vilayətində hərbi xidmətdə olub. 1993-cü il  2–sentyabr tarixində Milli Ordunun tərkibində cəbhəyə yola düşüb. Füzuli ətrafında döyüşlərdə yaralanıb. Xəstəxanada vəfat edib. Məzarı Aşağı Surra kəndindədir. Allah rəhmət eləsin...


Hərbi xidmətdən qayıtdıqdan sonra Salyan kənd təsərrüfatı texnikumunda qiyabi təhsil alırdı, həmçinin Neftçalada tikintidə işləyirdi. Səhər evdən çıxanda deyib ki, işə gedirəm. Əslində isə Neftçala Hərbi  Komissarlığına yollanıb, deyib ki, ata-anama deyin, nigaran qalmasınlar. Yeddi ay heç bir soraq olmayıb. Sonra soraq çıxıb ki, Füzulinin Allahyarlı kəndindədir. Az keçmir ki, yenə xəbər gəlir. Yaralanıb, Bakıda xəstəxanada yatır. Lakin düşmən gülləsi beyin qan damar sistemini zədələdiyi üçün həyatını xilas etmək olmur...

...Vətən  eşqi  məktəbində  can  verməyi  öyrənmişik,

Ustadımız  deyir  heçdir  Vətnsiz  can,  Azərbaycan...
Vətən uğrunda canlarından keçən hər bir soydaşımız qarşısında baş əyirik. Siz daim bizimləsiz. Nə qədər ki, sizin kimi torpaq uğrunda mübarizlər – şəhidlər var–Azərbaycan torpağı da yaşayacaq. Düşmən qarşısında əyilməyəcəkdir. Nə qədər ki, Azərbaycan var, siz də yaşayacaqsınız! Sizin həyat yolunuz nəsillərə nümunə, örnək olacaqdır.

Tərtib edənlər:

